
 

Recomendación dirixida ao Concello de Cambados referente a aseo adaptado na 
piscina municipal, e recordatorio de deberes legais referente a obriga de colaborar coa 
institución 
 

 
 

Relacionado co G.6.Q/11484/23 
 

Santiago de Compostela, 15 de decembro de 2025 

    
Sr. alcalde 
 
Nesta institución iniciouse expediente de queixa como consecuencia do escrito de xxx. 

                                                           ANTECEDENTES 

1. No escrito indícanos que “case un ano despois seguimos exactamente igual, os 
usuarios da piscina municipal seguimos esperando no pasillo completamente mollados 
ou sudados. As obras non están nin se lle esperan, despois de preguntar varias veces 
no concello e crendo que pasou un tempo prudencial no cal se poido ter habilitado un 
segundo baño adaptado, vendo que non se solventa a situación volvo a contactar…”. 

Na anterior queixa coñecemos que o servizo xestiónase de forma indirecta, polo que 
se deu traslado á concesionaria, que confirmou que a piscina municipal só conta cun 
baño adaptado dende as obras da deputación de 2018 e 2019. 

O concello sinalaba que “é sensible a esta demanda” e busca unha solución 
mediante a “readaptación dos espazos existentes para ampliar o espazo dedicado a 
baños adaptados”, cumprido a normativa técnica e con supervisión dos técnicos 
municipais. Así, redactará un documentación para a revisión técnica, a dotación de 
crédito e a súa execución. 
 
O concello comprometeuse a facer as reformas precisas para que existan dous aseos 
adaptados de uso diferenciado.  
 
2. Ante iso requirimos informe ao concello o 19 de decembro de 2024; os días 14 de 
febreiro e 20 de marzo de 2025 reiteramos o requirimento; e o 24 de novembro de 
2025 formulamos recordatorio de deberes legais (obriga de remitir o informe). A pesar 
diso non recibiuse. 
 
                                                               ANÁLISE 

Expediente: G.6.Q/16305/24 



 

1. A Convención Internacional sobre os dereitos das persoas con discapacidade sinala 
como algúns dos seus principios a autonomía persoal e a independencia das persoas, a 
participación e inclusión plenas e efectivas na sociedade, a igualdade de oportunidades 
e a accesibilidade. Obriga aos estados partes, entre eles España, a adoptar todas as 
medidas lexislativas, administrativas e doutra índole que sexan precisas para facer 
efectivos os dereitos que recoñece. 

A Lei Xeral de dereitos das persoas con discapacidade e da súa inclusión social (Real 
Decreto Lexislativo 1/2013, de 29 de novembro) tamén establece como principio a vida 
independente e a accesibilidade universal.  

2. A normativa contempla un modelo progresivo de accesibilidade mediante as 
adaptacións dos elementos existentes, que se concreta na necesidade de realizar os 
chamados “axustes razoables”. 

O Real Decreto Lexislativo 1/2013 sinala que os axustes razoables son “as 
modificacións e adaptacións necesarias e adecuadas do ambiente físico, social e 
actitudinal ás necesidades específicas das persoas con discapacidade que non impoñan 
unha carga desproporcionada ou indebida, cando se requiran nun caso particular de 
maneira eficaz e práctica, para facilitar a accesibilidade e a participación e para 
garantir as persoas con discapacidade o goce ou exercicio, en igualdade de condicións 
coas demais, de todos os dereitos”.  

3. No suposto obxecto da queixa coñecemos un axuste razoable indicado polo concello 
(redactará un documentación para a revisión técnica, a dotación de crédito e a súa 
execución). 

4. A persoa promotora da queixa demanda a preservación de intereses especialmente 
protexidos na Constitución Española. O seu artigo 49 establece que “as persoas con 
discapacidade exercen os dereitos previstos neste título en condicións de liberdade e 
igualdade reais e efectivas. Regularase por lei a protección especial que sexa necesaria 
para o devandito exercicio”; e que “os poderes públicos impulsarán as políticas que 
garantan a plena autonomía persoal e a inclusión social das persoas con discapacidade, 
en contornos universalmente accesibles. Así mesmo, fomentarán a participación das 
súas organizacións, nos termos que a lei estableza. Atenderanse particularmente as 
necesidades específicas das mulleres e os menores con discapacidade”.  

       CONCLUSIÓNS 
 
Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a ese Concello de 
Cambados, os seguintes recordatorio de deberes legais e recomendación: 
 



 

-O artigo 22.1 da Lei 6/1984, de 5 de xuño, da Valedora do Pobo, impón a todos os 
organismos e dependencias administrativas aos que a Valedora requira informe sobre 
a tramitación das queixas a obriga de remitilos no prazo de quince días.  
 
-Que se informe sobre a efectividade do anuncio de execución doutro aseo adaptado 
na piscina municipal e, no caso de non terse executado, que se impulsen os trámites 
precisos para dito axuste razoable. 
 
Agradézolle de antemán a acollida ao manifestado nestas resolucións da Valedora do 
Pobo e recórdolle a necesidade de que no prazo dun mes de conta da súa aceptación, 
de ser o caso, e das medidas adoptadas para darlles efectividade, tamén se é o caso. 
 
Ademais, en aplicación do principio de transparencia a partir da semana seguinte a 
data na que ditaron estas resolucións incluiranse na páxina web da institución.  
 
Saúdao atentamente. 
 
 

María Dolores Fernández Galiño 
Valedora do Pobo (en funcións) 

